Socialistas del Parlamento de Navarra parlamentu-taldeak ondoko mozioa aurkeztu du: “Nafarroako Gobernua premiatzen da Gares, Zarrakaztelu, Berriozar eta Etxarri Aranazko liburutegiak lehenbailehen irekitzeko neurriak har ditzan”.

Nafarroako Parlamentuko Mahaiak, 2006ko urriaren 16an egindako bilkuran, erabaki zuen aurkeztutako mozioa tramitera onartzea, Nafarroako Parlamentuko Aldizkari Ofizialean argitara dadin agintzea eta haren eztabaida eta bozketa Osoko Bilkuran egitea. Erregelamenduko 193. artikuluan ezarritakoarekin bat, parlamentu-taldeek eta foru parlamentariek zuzenketak aurkeztu ahalko dituzte, eztabaidari ekiteko bilkura-egunaren aurrekoaren eguerdiko hamabiak baino lehen.

MOZIOAREN TESTUA

Socialistas del Parlamento de Navarra parlamentu-taldeak, Legebiltzarreko Erregelamenduan xedatuaren babesean, ondoko mozioa aurkeztu du, Osoko Bilkuran eztabaidatu eta bozkatzeko.

Zioen azalpena:

Liburutegi publikoen eginkizuna da kultura eta informazioa pertsona guztien eskura jartzea. Administrazio publikoek gizarteari ezinbestean eman behar dioten zerbitzu publikoa da.

Baina, dirudienez, hori ez da betetzen. Foru Komunitateko liburutegi publikoei dagokienez, esan dezakegu gutxienez haien egoera kezkagarria dela.

Azken urteotan, oposizioko talde politikoek, sindikatuek, udal batzuek eta liburutegi sareko langileek ere salatu dute Nafarroako Gobernuko liburutegi sareko langileen egoera. Gaur egun, esan dezakegu egoera erabat kaotikoa dela.

Gaur egun, Gares, Zarrakaztelu, Berriozar eta Etxarri-Aranazko liburutegiak itxita daude, bertako arduradunek langileen kudeaketan izandako aurreikuspen falta dela eta.

Beste liburutegi batzuek beharrezkoak diren langileak baino gutxiago dituzte. San Pedro, Zizur eta beste toki batzuetako liburutegietako erabiltzaileek ikus dezakete gaur egun duten langile kopurua ez dela nahikoa.

Langile gutxi izatearen ondorioz, liburutegi publikoetako langileek ez diete erabiltzaileei behar bezalako arreta ematen, batez ere haurrei. Halaber, egoera horretan zaila egiten zaie instalazioak behar bezala mantentzea eta haien funtzionamendu egokia mantentzea.

Horregatik guztiagatik, Socialistas del Parlamento de Navarra parlamentu-taldeak honako mozio hau aurkeztu du:

– Nafarroako Parlamentuak Nafarroako Gobernua premiatzen du beharrezkoak diren neurriak har ditzan Gares, Zarrakaztelu, Berriozar eta Etxarri-Aranazko liburutegiak lehenbailehen irekitzeko, eta Nafarroako liburutegi sareko liburutegietan beharrezkoa den langile kopurua jar dezan, kudeaketa modu egokian garatzeko eta Nafarroako erabiltzaileei behar bezalako arreta emateko.

